
AGROLOGISTIKA KORXONALARINI RIVOJLANTIRISH VA SHARTNOMAVIY 

MUNOSABATLARNI TAKOMILLASHTIRISH 
 

ABDUSHEROZOVA MADINA SODIQJON QIZI 
Toshkent davlat iqtisodiyot universiteti  

tayanch doktoranti 
 

Annotatsiya. Maqolada O‘zbekistonda agrologistika korxonalarining rivojlanishi va xo‘jalik 
subyektlari bilan shartnomaviy munosabatlari tahlil qilingan. Agrologistika faoliyati bo‘yicha statistik 
ma’lumotlarning cheklanganligi sababli qishloq xo‘jaligi ishlab chiqarishi dinamikasi va agrologistika 
markazlari faoliyatiga oid ma’lumotlardan foydalanilgan. Korxonalar faoliyati SWOT-tahlil asosida 
baholanib, shartnomaviy munosabatlarni takomillashtirish yo‘nalishlari ishlab chiqilgan. 
Kalit so‘zlar: agrologistika, agrologistika korxonasi, logistik xizmat, agrologistika markazi, 
shartnomaviy munosabatlar, qishloq xo‘jaligi, sovuq zanjir, SWOT-tahlil, samaradorlik. 
 
Аннотация. В статье проанализированы развитие агрологистических предприятий в 
Узбекистане и их договорные отношения с хозяйствующими субъектами. В связи с 
ограниченностью статистических данных по агрологистике использованы показатели 
динамики сельскохозяйственного производства и сведения о деятельности 
агрологистических центров. Деятельность предприятий оценена с использованием SWOT-
анализа, а также разработаны направления совершенствования договорных отношений. 
Ключевые слова: агрологистика, агрологистическое предприятие, логистическая услуга, 
агрологистический центр, договорные отношения, сельское хозяйство, холодовая цепь, 
SWOT-анализ, эффективность. 
 

Abstract. The article analyzes the development of agrologistics enterprises in Uzbekistan and their 
contractual relations with economic entities. Due to limited statistical data on agrologistics, the study 
uses agricultural production dynamics and information on agrologistics centers. The activities of 
agrologistics enterprises are assessed using SWOT analysis, and directions for improving contractual 
relations are proposed. 
Keywords: agrologistics, agrologistics enterprise, logistics service, agrologistics center, contractual 
relations, agriculture, cold chain, SWOT analysis, efficiency. 

 
KIRISH 
Qishloq xo‘jaligi mahsulotlarini ishlab chiqarish hajmini oshirish bilan bir 

qatorda ularni saqlash, qayta ishlash, qadoqlash, tashish va iste’mol bozorlariga 
o‘z vaqtida yetkazib berish jarayonlarini samarali tashkil etish agrar tarmoq 
raqobatbardoshligining muhim shartlaridan biri hisoblanadi. Ayniqsa, tez 
buziluvchan meva-sabzavot mahsulotlarida ishlab chiqarishdan keyingi logistik 
jarayonlarning uzluksizligi mahsulotning bozor qiymati va ishlab 
chiqaruvchining daromadiga bevosita ta’sir ko‘rsatadi [1]. Logistika 
konsepsiyasida mahsulot oqimining ishlab chiqaruvchidan yakuniy 
iste’molchigacha bo‘lgan harakatini muvofiqlashtirish bilan bir qatorda axborot 
va moliyaviy oqimlarni boshqarish ham muhim ahamiyatga ega. Qishloq 
xo‘jaligida esa mahsulotning mavsumiyligi, tez buziluvchanligi, ishlab 
chiqaruvchilarning hududiy tarqoqligi va bozor talabining o‘zgaruvchanligi 
agrologistika xizmatlarini boshqa logistika yo‘nalishlaridan farqlovchi omillar 
sifatida namoyon bo‘ladi [2]. O‘zbekistonda so‘nggi yillarda agrologistika 
infratuzilmasini rivojlantirishga qaratilgan yirik loyihalar amalga oshirilmoqda. 

Xususan, Osiyo taraqqiyot banki tomonidan 2018-yilda O‘zbekistonda Andijon va 
Samarqand viloyatlarida agrologistika markazlarini tashkil etish uchun 197 mln 
AQSh dollari miqdorida kredit ajratilgan. Loyihaning asosiy maqsadi meva-
sabzavot mahsulotlarini qayta ishlash, saqlash, sifat nazorati, tashish va 
taqsimlash xizmatlarini yagona tizimda birlashtirishdan iborat bo‘lgan [3]. 
Agrologistika markazlari konsepsiyasining muhim jihati shundaki, ular oddiy 
omborxona sifatida emas, balki mahsulotni qabul qilishdan tortib, qayta ishlash, 
saqlash, sertifikatlash, transportirovka qilish va ichki hamda tashqi bozorlarga 
chiqarishgacha bo‘lgan jarayonlarni birlashtiruvchi infratuzilma majmuasi 
sifatida shakllantirilmoqda [4]. Shu nuqtai nazardan agrologistika 
korxonalarining rivojlanishini faqat infratuzilma obyektlarining ko‘payishi bilan 
emas, balki ularning fermer, dehqon va boshqa xo‘jalik subyektlari bilan barqaror 
iqtisodiy munosabatlar o‘rnatishi, xizmatlarni shartnoma asosida ko‘rsatishi va 
ushbu xizmatlarning samaradorligi bilan baholash maqsadga muvofiq. 

 
ADABIYOTLAR TAHLILI 
Logistika nazariyasida mahsulot, axborot va moliyaviy oqimlarni 

muvofiqlashtirish korxona samaradorligining muhim omili sifatida qaraladi. 
Xorijiy iqtisodchi olimlardan D.J. Bowersox va D.J. Closs kabi tadqiqotchilar 
logistikada ta’minot, tashish, saqlash va taqsimlash jarayonlarini yagona tizim 
sifatida boshqarish zarurligini ta’kidlaydi, ularning fikricha, aynan 
integratsiyalashgan yondashuv korxona xarajatlarini optimallashtirish imkonini 
beradi [5]. J.R. Stock va D.M. Lambert kabi olimlar esa logistikani strategik 
boshqaruv nuqtai nazaridan tahlil qilib, ta’minot zanjirining barcha bo‘g‘inlarini 
muvofiqlashtirish korxonaning bozordagi raqobatbardoshligini belgilovchi 
muhim omillardan biri ekanligini ko‘rsatadi [6]. M. Christopher tadqiqotlarida 
logistika va ta’minot zanjiri boshqaruvi mahsulot oqimini ishlab chiqarishdan 
iste’molchigacha bo‘lgan barcha bosqichlarda muvofiqlashtirishni nazarda 
tutishi, bunda vaqt, xarajat va xizmat sifati o‘rtasidagi nisbat muhim ahamiyatga 
ega ekanligi asoslangan [1]. MDH davlatlari olimlaridan A.R.Radionov va 
R.A.Radionov korxonalarning sotuv zaxiralari va aylanma mablag‘larini 
me’yorlashtirish masalalarini logistik yondashuv asosida yoritib, bu jarayonning 
moliyaviy samaradorlikka bevosita ta’sirini asoslaydi [7]. L.B. Mirotin tomonidan 
olib borilgan tadqiqotlarda esa logistik boshqaruv samaradorligini oshirishda 
ta’minot, saqlash, taqsimlash va transport jarayonlarini o‘zaro bog‘liq holda 
boshqarish zarurligi ko‘rsatib berilgan [8]. O‘zbekistonda agrologistika 
masalalariga bag‘ishlangan tadqiqotlarda ham qishloq xo‘jaligi mahsulotlarini 
ishlab chiqarishdan keyingi bosqichlarda saqlash, tashish, qayta ishlash va 
realizatsiya qilish jarayonlarini yagona tizim sifatida tashkil etish zarurligiga 
e’tibor qaratilgan [9]. 

 
TADQIQOT METODOLOGIYASI 
Tadqiqotda tizimli tahlil, qiyosiy tahlil, dinamik tahlil va SWOT-tahlildan 

foydalanildi. Agrologistika korxonalari bo‘yicha alohida statistik tasnif mavjud 

emasligi sababli tahlilda qishloq xo‘jaligi mahsulotlari ishlab chiqarish dinamikasi 
hamda agrologistika markazlari bo‘yicha rasmiy va xalqaro loyiha 
ma’lumotlaridan foydalanildi. Shartnomaviy munosabatlarni baholashda 
shartnoma predmetining aniqligi, xizmat ko‘rsatish muddati, mahsulotning 
saqlanish shartlari, tarif va hisob-kitob tartibi, tomonlarning huquq va 
majburiyatlari hamda javobgarlik mexanizmlariga e’tibor qaratildi. 

 
TAHLIL VA NATIJALAR 
O‘zbekistonda qishloq xo‘jaligi mahsulotlari ishlab chiqarish hajmining 

o‘sishi ularni saqlash, qayta ishlash va taqsimlash xizmatlariga bo‘lgan talabni 
ham oshirmoqda. Milliy statistika ma’lumotlariga ko‘ra, qishloq xo‘jaligi 
mahsulotlarining umumiy hajmi 2022-yil IV choragida 351 216,6 mlrd so‘mni 
tashkil etgan bo‘lsa, 2024-yil IV choragida 455 073,6 mlrd so‘mga, 2025-yil  
IV choragida esa 508 711,1 mlrd so‘mga yetgan. 2026-yil II choragida mazkur 
ko‘rsatkich 250 787,4 mlrd so‘mni tashkil etgan [10]. Mazkur dinamika agrar 
ishlab chiqarish ko‘lamining kengayishi bilan bir vaqtda mahsulotlarni 
bozorgacha yetkazib berish infratuzilmasiga bo‘lgan talab ham ortib 
borayotganini ko‘rsatadi. Biroq choraklik ko‘rsatkichlarning mavsumiy 
xususiyatga ega ekanligini hisobga olish zarur. Shu sababli alohida chorak 
ma’lumotlarini yillik ko‘rsatkichlar bilan bevosita tenglashtirib baholash emas, 
balki ular dinamik tendensiyani aniqlash uchun qo‘llanishi maqsadga muvofiq. 
Yillik ma’lumotlar ham ushbu tendensiyani tasdiqlaydi. O‘zbekistonda qishloq 
xo‘jaligi mahsulotlari umumiy hajmi 2020-yilda 250 250,6 mlrd so‘mni,  
2021-yilda 303 415,5 mlrd so‘mni, 2022-yilda 345 191,7 mlrd so‘mni, 2023-yilda 
405 418,0 mlrd so‘mni va 2024-yilda 439 948,0 mlrd so‘mni tashkil etgan [11]. 
Qishloq xo‘jaligi ishlab chiqarishining bunday hajmlarda shakllanishi mahsulotni 
ishlab chiqarishdan keyingi bosqichlarda boshqarishning iqtisodiy ahamiyatini 
oshiradi. Ayniqsa, meva-sabzavot mahsulotlarida saqlash muddati, sovutish, 
saralash, qadoqlash va transport jarayonlarining o‘zaro muvofiqlashtirilishi 
mahsulotning yakuniy qiymatiga ta’sir etuvchi omillardan hisoblanadi [12]. 
Agrologistika infratuzilmasini rivojlantirishda yirik markazlarni tashkil etish 
alohida ahamiyatga ega. OTB ma’lumotlariga ko‘ra, Andijon agrologistika markazi 
loyihasida taxminan 25 ming m² savdo maydoni, 60 ming m³ sovuq saqlash 
quvvati va 12 ta qayta ishlash liniyasi, Samarqand markazida esa 35,6 ming m² 
maydon, 60 ming m³ sovuq saqlash quvvati va 17 ta qayta ishlash liniyasi nazarda 
tutilgan [3]. OTB loyihasida Andijon markazining yillik o‘tkazish quvvati eksport 
uchun taxminan 600 ming tonna va ichki bozor uchun 80 ming tonna, Samarqand 
markazining tegishli ko‘rsatkichlari esa eksport uchun 850 ming tonna va ichki 
bozor uchun 150 ming tonna etib belgilangan. Mazkur markazlar yagona xizmat 
ko‘rsatish tamoyili asosida savdo, saqlash, qayta ishlash, oziq-ovqat xavfsizligi 
bo‘yicha sertifikatlash, bojxona rasmiylashtiruvi, transport va boshqa xizmatlarni 
birlashtirishga mo‘ljallangan [4]. Agrologistika markazlarini rivojlantirishning 
mazkur modeli mahsulot oqimlarini markazlashtirish, ishlab chiqaruvchi va 
xaridor o‘rtasidagi aloqalarni qisqartirish hamda mahsulotni ichki va tashqi 

bozorlarga tayyorlash imkoniyatlarini kengaytiradi. Bunda markazning iqtisodiy 
samaradorligi faqat uning fizik quvvatlari bilan emas, balki ushbu quvvatlarning 
amalda qay darajada band qilinishi va xizmatlardan foydalanayotgan xo‘jalik 
subyektlari soni bilan ham baholanishi lozim. Shu bilan birga, agrologistika 
korxonasi samaradorligini faqat uning ombor yoki sovutish quvvati bilan 
baholash yetarli emas. Korxona xizmatlaridan foydalanuvchi subyektlar bilan 
shartnomaviy munosabatlarning aniqligi, xizmat sifati, yetkazib berish muddati, 
tariflar, mahsulotning saqlanish sharoiti va tomonlarning javobgarligi ham 
muhim mezonlar hisoblanadi. Agrologistika korxonasi va xo‘jalik subyekti 
o‘rtasidagi shartnoma logistik xizmatning iqtisodiy asosini tashkil etadi. Bunday 
shartnomada mahsulot hajmi, qabul qilish va yetkazib berish muddati, saqlash 
sharoiti, transport xizmati, xizmat haqi, hisob-kitob tartibi hamda tomonlarning 
javobgarligi aniq belgilanishi lozim. Shartnomaviy munosabatlarning huquqiy 
aniqligi xo‘jalik subyektlari o‘rtasida majburiyatlarning bajarilishini ta’minlash va 
yuzaga kelishi mumkin bo‘lgan nizolarni kamaytirish uchun muhim 
hisoblanadi[13]. Agrologistika xizmatlarining o‘ziga xos jihati shundaki, 
shartnoma faqat mahsulotni bir manzildan ikkinchi manzilga yetkazib berishni 
emas, balki bir nechta ketma-ket xizmatlarni qamrab olishi mumkin. Jumladan, 
mahsulotni qabul qilish, sifat bo‘yicha dastlabki tekshirish, saralash, qadoqlash, 
sovitish, vaqtincha saqlash, tashish va xaridorga topshirish jarayonlari yagona 
xizmat zanjirini tashkil qiladi. Shu sababli shartnomaviy munosabatlarning 
samaradorligiga mahsulot ishlab chiqaruvchilarning mayda va tarqoqligi, xizmat 
turlari va tariflarining hududlar bo‘yicha farqlanishi, logistik axborotning yetarli 
darajada raqamlashtirilmaganligi va xizmat sifati ko‘rsatkichlarining bir xil 
standartlar asosida baholanmasligi ta’sir qilishi mumkin. Bundan tashqari, 
agrologistika xizmatlarida mavsumiylik omili ham shartnomaviy 
munosabatlarning mazmuniga ta’sir qiladi. Hosilni yig‘ib olish davrida saqlash va 
transport xizmatlariga bo‘lgan talabning keskin oshishi korxonalarning 
quvvatlaridan foydalanish darajasini o‘zgartirishi mumkin. Shu sababli uzoq 
muddatli va mavsumiy shartnomalarda xizmat hajmi, tariflarning o‘zgarish 
shartlari va qo‘shimcha xizmatlardan foydalanish tartibini oldindan belgilash 
maqsadga muvofiq. Shu sababli agrologistika korxonalarida shartnoma 
munosabatlarini “mahsulotni qabul qilish – saqlash – qayta ishlash – tashish – 
yetkazib berish – hisob-kitob” zanjiri asosida tashkil etish maqsadga muvofiq. 
Bunday yondashuvda har bir bosqich uchun mas’ul tomon, xizmat muddati, sifat 
talabi va javobgarlik chegarasi belgilanadi. Agrologistika markazlarining 
rivojlanishi bilan ushbu jarayonlarni raqamlashtirish imkoniyatlari ham 
kengaymoqda. Xususan, elektron buyurtmalar, elektron shartnomalar, ombor 
hisobining raqamlashtirilishi va mahsulot harakatini kuzatish tizimlari xizmat 
ko‘rsatish tezligi va shaffofligini oshirishga xizmat qilishi mumkin [14]. 

SWOT-tahlil natijasida agrologistika korxonalarining asosiy ustunligi 
kompleks xizmat ko‘rsatish imkoniyati bilan, asosiy zaifligi esa infratuzilma va 
shartnomaviy xizmatlarni standartlashtirish darajasi bilan bog‘liq ekani 
aniqlanadi. 

1-jadval 
SWOT-tahlil 

S – Kuchli tomonlar 
Saqlash, saralash, qadoqlash va tashish 

xizmatlarini kompleks ko‘rsatish; 
mahsulotni bozorga tayyorlash; ishlab 
chiqaruvchi va bozor o‘rtasida logistik 

bog‘lovchi vazifasini bajarish; eksportbop 
mahsulotlarni tayyorlash imkoniyati. 

W – Zaif tomonlar 
Infratuzilmaning hududlar bo‘yicha notekis 
rivojlanganligi; yagona axborot bazasining 

yetarli emasligi; kichik xo‘jalik 
subyektlarining logistik xizmatlardan 

foydalanish imkoniyatlari cheklanganligi; 
xizmat sifati va tariflarni baholash 

mexanizmlarining standartlashmaganligi. 
O – Imkoniyatlar 

Agroeksportni kengaytirish; sovuq zanjir 
infratuzilmasini rivojlantirish; raqamli 

logistika va elektron shartnomalarni joriy 
etish; davlat-xususiy sheriklikni 

kengaytirish; agrologistika markazlari orqali 
mahsulot oqimlarini birlashtirish. 

T – Tahdidlar 
Yoqilg‘i va transport xarajatlarining 
o‘zgarishi; energiya xarajatlarining 

yuqoriligi; mahsulot hajmining mavsumiy 
o‘zgarishi; logistik xizmatlar narxining 

oshishi; mahsulot sifati va yetkazib berish 
muddatlari bo‘yicha shartnomaviy nizolar 

yuzaga kelish ehtimoli. 
 

Manba: muallif tomonidan ishlab chiqilgan. 
 

Agrologistika korxonalarining imkoniyatlari orasida raqamlashtirish alohida 
ahamiyatga ega. Elektron shartnomalar va raqamli buyurtma tizimlari mahsulot 
hajmi, xizmat turi, yetkazib berish muddati va hisob-kitob ma’lumotlarini yagona 
axborot muhitida shakllantirish imkonini beradi. Bu esa shartnomaviy 
munosabatlarda axborot almashinuvini tezlashtirish va xizmat ko‘rsatish 
jarayonlarini nazorat qilish imkoniyatlarini kengaytiradi. Bundan tashqari, 
agrologistika korxonalari samaradorligini baholashda faqat moliyaviy natijalar 
emas, balki mahsulotni saqlashdagi yo‘qotishlar darajasi, transportdan 
foydalanish koeffitsiyenti, ombor quvvatidan foydalanish darajasi, buyurtmani 
o‘z vaqtida bajarish ulushi va bir tonna mahsulotga to‘g‘ri keladigan logistik 
xarajat kabi ko‘rsatkichlardan foydalanish maqsadga muvofiq. Shartnomaviy 
munosabatlar samaradorligini baholash uchun esa shartnomalarning bajarilish 
darajasi, o‘z vaqtida yetkazib berilgan buyurtmalar ulushi, shartnoma bo‘yicha 
yuzaga kelgan nizolar soni, xizmat uchun to‘lovlarning o‘z vaqtida amalga 
oshirilishi va takroriy buyurtmalar ulushidan foydalanish mumkin. 

 

XULOSA VA TAKLIFLAR 
Tadqiqot davomida O‘zbekistonda qishloq xo‘jaligi mahsulotlari hajmi ortib 

borayotgani bilan birga ularni saqlash, tashish va bozorga yetkazib berishga 
bo‘lgan ehtiyoj ham oshib borayotgani ko‘rindi. Andijon va Samarqanddagi 
agrologistika markazlari bu jarayonlarni bir joyda tashkil etish uchun muhim 
imkoniyat yaratmoqda. Lekin korxonalarning samarali ishlashi faqat bino va 
uskunalarga emas, balki ular bilan ishlaydigan fermer va boshqa ishlab 
chiqaruvchilar bilan yaxshi yo‘lga qo‘yilgan munosabatlarga ham bog‘liq. Shu 
sababli agrologistika korxonalari bilan mahsulot ishlab chiqaruvchilar o‘rtasida 
oldindan kelishilgan va aniq shartnomalar tuzish, unda mahsulot miqdori, saqlash 
muddati, xizmat narxi va tomonlarning javobgarligini belgilash maqsadga 

muvofiq. Ayniqsa, kichik fermerlar uchun mahsulotni birgalikda saqlash va 
tashish imkoniyatlarini yaratish ularning logistika xarajatlarini kamaytirishga 
yordam beradi. Shuningdek, agrologistika markazlarining mavjud saqlash, 
sovutish va qayta ishlash quvvatlaridan mavsumga qarab to‘liqroq foydalanish 
lozim. Kelgusida agrologistika xizmatlari uchun oddiy va tushunarli namunaviy 
shartnoma shaklini ishlab chiqish ham korxonalar va mahsulot ishlab 
chiqaruvchilar o‘rtasidagi munosabatlarni ancha yengillashtiradi. Umuman 
olganda, agrologistika korxonalarini rivojlantirishda asosiy e’tibor yangi 
obyektlar qurish bilan birga mavjud imkoniyatlardan to‘g‘ri foydalanish va ishlab 
chiqaruvchi bilan korxona o‘rtasidagi hamkorlikni mustahkamlashga qaratilishi 
kerak. 

